
id est:
Impp. Iustinus et Iustinianus AA. 

Haereticis ideo convenire et propriam denominationem habere 
permisimus, ut patientiae nostrae pudore sponte resipiscerent 
et ad meliora revertantur. 
1 ¶ Eos autem intolerabilis audacia invasit et se legum sanctione 
neglecta militiis intruserunt, quarum tales homines participes fieri 
ipsa imperialium formarum verba manifesto prohibent. 
2 ¶ Haereticos autem reliquos omnes vocamus, velut exsecrabiles 
Manichaeos quique his similes sunt, quippe quos ne nominari 
quidem hic terrarum neque omnino conspici usquam nec quicquam 
polluere tactu suo oporteat.
3 ¶ Sed Manichaeos quidem, quemadmodum diximus, ita et expelli 



oportet neque nomen eorum quemquam tolerare nec praetermittere, 
si eodem loco cum aliis hac impietate infectus moretur, sed etiam 
ultimo supplicio subici Manichaeum, ubicumque terrarum inventus fuerit. 
4 ¶ De reliquis autem haereticis, cuiuscumque erroris vel nominis sunt 
(haereticum enim vocamus, quicumque non est addictus catholicae 
ecclesiae et orthodoxae sanctaeque fidei nostrae), quin etiam de paganis, 
qui plurium deorum cultum introducere temptant, et de Iudaeis 
et Samaritis non solum leges iam latas redintegrare in animo est 
et hae lege validiores reddere, sed etiam plura disponere, quibus maior 
securitas honor existimatio sanctae fidei nostrae participibus erit. 
5 ¶ Animadvertere autem omnes possunt, ut diximus, eos qui deum 
non recte venerantur etiam terrestribus bonis privari. 
6 ¶ Supra dictorum igitur quemquam vel dignitatem adipisci 
vel cingulum aut civile aut militare nancisci vel ad ordinem 
quemcumque pertinere vetamus nisi cohortalium qui dicuntur: 
huic enim ex origine subiectos eos teneri volumus [neque] 
ex mala fide sua excusationem habere, ut in eo manentes 
et omnia necessario implentes omneque onus quod eius militiae 
est subeuntes prohibeantur tam a promotione quam ab exsecutione 
contra orthodoxos Christianos publicorum privatorumque debitorum 
causa facienda: subole scilicet eorum eidem sorti subiacente et ipsis, 
si interim latere potuerint, in eam trahendis. 
7 ¶ Ipsos autem haereticos neque defensoris neque patris civitatis 
munus suscipere permittimus, ne praetextu potestatis inde competentis 
reliquis Christianis et praecipue religiosissimis episcopis noceant, 
et iudicandi vel condemnandi potestatem sibi parent, quemadmodum 
et a praedecessoribus nostris constitutum est. 
8 ¶ Quin etiam ne sapientissimis causarum patronis quidem eos adscribi 
permittimus, quos eo magis prae ceteris divina praecepta recte 
intellegere decet, quo vitam in litteris agunt. 
9 ¶ Si qui vero haereticorum eoque magis paganorum vel Iudaeorum 
vel Samaritarum et qui iis similes sunt iam quid eorum quae 
commemoravimus teneant et dignitatem nacti vel in matriculam 
causidicorum recepti vel militia cingulove quocumque potiti sunt, 
eos confestim eorum communione privari iubemus. 
10 ¶ Pura enim ea quae dicta sunt a talium communione reddere nunc 
et perpetuo volumus, non in hac gloriosa urbe solum, sed in omnibus 
provinciis et in omni terra. 
11 ¶ Quod nequaquam novum est: sane codicillis sacris, qui plerisque 
militiis de cingulo tribuuntur, adicitur orthodoxum esse debere eum 
qui id nanciscitur. 
12 ¶ Nisi et hoc nostrum esse videatur, quod a nobis confirmatum neque 
ut antea praetermissum est, cum a nonnullis neglegeretur et nisi in 
litteris non observaretur: res enim non tam eorum propriae existimantur 
qui primi eas invenerunt, quam eorum qui inventis optime utuntur.
13 ¶ Quod si quid contra statuta nostra committetur, eius qui prohibita 
nactus est non solum inutilem creationem ostendimus et recipi prorsus 
vetamus, sed etiam XXX auri librarum poena eum coercemus. 



14 ¶ Quorum autem erit tales viros publico inscribere, iis, si certiores 
facti de perversa eius fide nihilo minus eum admiserint neque 
contradixerint neque eum reiecerint, VIII auri librarum multam imponimus. 
15 ¶ Sane ne magistratus quidem impunitos dimittimus, si, quos inter 
prohibitos a nobis esse cognoverint, eos officiis suis adnumerari sinant 
(excepta videlicet cohortalium militia), sed et ab iis poenam L auri librarum 
exigimus. 
16 ¶ Ex quovis autem memoratorum capitulorum poenam, competere 
contigerit, illustrissimus sacratissimi aerarii comes eius exactionem faciet 
et sacris privatis inferet. 
17 ¶ Considerantes autem, quod Gothos saepe devotis foederatis 
adscripsimus, quibus neque indoles neque vita praeterlapsa tales animos 
imposuit, de severitate nonnihil eis remittere decrevimus et foederatos 
eos fieri honoribusque decorari permittimus, quemadmodum 
nobis visum fuerit. 
18 ¶ Scientes vero diversas parentum non orthodoxorum opiniones saepe 
discrepare, ut pater aut mater liberos communes ad orthodoxam fidem 
perducere velit, altera vero pars repugnet, firmiorem et in omni 
re potiorem eius sententiam esse iubemus, qui liberos ad orthodoxam 
fidem ducit: quo facto et ex parte parentum iudicium obtinebit et accedet, 
ut melior pars superior discedat. 
19 ¶ Auxilium vero et illis liberis ferentes, quos patres sanctae fidei 
nostrae expertes oderunt, quamquam peccati legibus interdicti eos 
accusare non possint, sed quia cognito genitorum errore sanctae fidei 
nostrae adhaerent, per hanc sacram legem pragmaticam constituimus, 
ut et alimenta talibus pater pro modo facultatum suarum praestet 
et quae praeterea ad sustentationem necessaria sunt, neque vero quasi 
poenam irrogans ideo, quod animam salvaverunt, esurientes et rebus 
ad vitam necessariis carentes neglegat, ut forsitan per inopiam, 
quod ne dici quidem decet, ad anteriorem errorem redire cogantur. 
20 ¶ Sed dotem filiabus ex hac causa detrimento affectis et ante nuptias 
donationes masculis, quibus nihil aliud eorum quae legibus prohibita 
sunt obicere possunt, omnimodo constituant, quatenus patrimonii sui vires 
admittunt, et illas mantis, hos uxoribus ex lege coniungant, orthodoxis 
tamen eaque re dignis personis, abominandum enim et omnino impium 
est eos, qui in reliqua re omni a liberis coluntur, ob talem causam 
iis succensere, qualem imitando, non coercendo, meliores fierent. 
21 ¶ Iis quae a nobis constituta sunt provideant in hac quidem maxima 
urbe ii qui illustres magistratus gerunt, quatenus cuique competit, 
in provinciis vero earum moderatores tam maiores quam minores 
secundum quod cuique competit.
22 ¶ Verum etiam beatissimo archiepiscopo et patriarchae huius 
amplissimae urbis et piissimis episcopis reliquarum civitatum, tam iis, 
qui patriarchales quam qui metropolitanas vel minores sedes obtinent, 
curae erit, ut simul custodiant et inspiciant, num haec firmiter observentur, 
et ut ad nos referant, quo et maiore, si opus sit, severitate temeratores 
eorum quae de orthodoxa fide definita sunt persequamur.


